
Teza e disertacionit të doktoratës me titull: Rrethanat socio-ekonomike në Shqipëri dhe tregtia me vendet fqinje 1912—1939, synon të paraqesë një pasqyrë të qartë të zhvillimeve socio-ekonomike në Shqipëri dhe rolin që kanë pasur ato në përforcimin e brendshëm të vendit. Shtjellohen hollësisht faktorët shtytës dhe ata pengues në mëkëmbjen ekonomike të shtetit shqiptar, i cili që nga krijimi si shtet më 1912, e gjer në pushtimin italian më 1939, është përcjellë nga një sërë dinamikash, të cilat e kanë sfiduar seriozisht zhvillimin shoqëror, ekonomik e politik. Faza e parë e fuqizimit të shtetit, krahas përpjekjes për emancipim të gjithmbarshëm, karakterizohet me një rivalitet të ashpër për dominim ekonomik, kulturor e politik, si mes fqinjëve tokësorë (Greqisë dhe Jugosllavisë) ashtu edhe mes Italisë e Austro-Hungarisë dhe Fuqive të tjera të Mëdha gjatë Luftës së Parë Botërore.    
Teza sjell të dhëna me interes për jetën sociale, religjionin, punën, sindikatat, migrimin, varfërinë, tubimet, shëndetësinë dhe arsimin e shoqërisë shqiptare gjatë gjithë periudhës së sipërshënuar, e cila, e ndikuar nga dinamikat e tjera ka pësuar luhatje të shumta. Kjo për faktin se më 1912 shoqëria shqiptare doli nga një perandori që kishte tipare feudale, ndërsa me krijimin e shtetit kombëtar, qëllimi i elitave politike dhe shtetërore ishte emancipimi i shoqërisë nëpërmjet pranimit të vlerave perëndimore. Përpjekjet për këtë i shohim të jenë zhvilluar në veçanti në vitet ’20-të, ku në parlamentin shqiptar janë trajtuar tema thelbësore për shoqërinë, si e drejta e votës për gratë, laicizimi i shtetit, heqja e perçes etj. Përpjekjet për emancipimin e shoqërisë, e cila jetonte në kushte të pafavorshme ekonomike vijuan edhe në kohën e Republikës Shqiptare (1925—1928) dhe në kohën e Mbretërisë Shqiptare (1928—1939). Në këto dy faza, përçapjet për rregullimin e brendshëm janë sfiduar nga një rivalitet i jashtëm, kryesisht mes Italisë dhe Jugosllavisë për dominim në ekonominë dhe tregun shqiptar, i cili kulmoi me pushtimin e Shqipërisë nga Italia më 7 prill 1939.  
Në aspektin strukturor, teza e doktoratës është e ndarë në 4 kapituj dhe në disa nënkapituj të cilëve u paraprijnë: parathënia, hyrja dhe metodologjia e punimit, ku shpjegohen qëllimet dhe metodat, pytjet hulumtuese dhe hipotezat të cilat janë përdorur. 
Kapitujt në vijim kanë këtë përmbajtje strukturore: 
Në kapitullin e parë të titulluar: “EKONOMIA E SHQIPËRISË NË VITET 1912—1920”, është trajtuar struktura shoqërore dhe ekonomike, pastaj pasojat e luftërave ballkanike për shoqërinë dhe ekonominë e Shqipërisë, duke vazhduar me trajtimin e faktorëve ekonomikë të cilët kanë pasur ndikim direkt në përvijimin e kufijve të saj me pasoja demografike dhe ekonomike. Vend me rëndësi në këtë kapitull i është kushtuar veçanërisht  sfidave dhe orientimit ekonomik të qeverisë së parë shqiptare dhe lëvizjeve socio-ekonomike e politike në Shqipëri. Krejt në fund janë studiuar interesimet dhe investimet e Fuqive të Mëdha për resurset ekonomike të Shqipërisë, si dhe gjendja e ekonomisë së Shqipërisë në fund të Luftës së Parë Botërore.   
Në kapitullin e dytë të titulluar: “GJENDJA POLITIKE DHE EKONOMIKE NË SHQIPËRI 1920—1924”, janë trajtuar rrethanat politike dhe përpjekjet për zhvillimin dhe fuqizimin e shtetit shqiptar në fillim të viteve ’20-të, si parakusht për zhvillimet shoqërore dhe ekonomike. Përveç tyre, në këtë kapitull gjejmë të trajtuara shkaqet e rivalitetit të brendshëm politik, si dhe sfidat e gjithmbarshme siç qenë diskutimet e parlamentarëve shqiptarë për laicizimin e shtetit, emancipimin e shoqërisë në përgjithësi dhe të gruas në veçanti. Në kuadër të zhvillimit të vendit në fillim të viteve ’20-të, vëmendje të veçantë i kushtohet programit dhe politikave ekonomike të Qeverisë së Fan Nolit, si dhe gjendjes arsimore dhe zhvillimit të bujqësisë shqiptare në vitet ’20-të. Në fund gjejmë të trajtuara në mënyrë analitike të dhëna me interes sa i përket rivalitetit të Fuqive të Mëdha për hidrokarburet e Shqipërisë si dhe marrëdhëniet ekonomike-tregtare të saj me vendet fqinje.      
Në kapitullin e tretë me titull: “SHQIPËRIA NË MES TË RIVALITETIT ITALO-JUGOSLLAV 1925—1928”, janë trajtuar shkurtimisht zhvillimet politike që çuan në shpalljen e Republikës së Shqipërisë, si dhe disa veçori të përgjithshme mbi zhvillimet kryesore social-ekonomike që kanë karakterizuar vitet 1925—1928. Vlen të theksohet se ngjarjet e kësaj faze të trajtuara kanë në fokus kryesisht zhvillimet ekonomiko-financiare siç qe themelimi i Bankës Kombëtare Shqiptare (BKSh), sfidat dhe rezultatet e kësaj banke, ndikimi italian në themelimin e saj dhe rivaliteti me Mbretërinë SKS në këtë segment. Pjesë e veçantë në këtë kapitull i kushtohet huas SVEA, nëpërmjet së cilës Italia shtriu fushëveprimtarinë e saj si në aspektin ekonomik ashtu edhe në atë politik, për çfarë janë ofruar të dhëna statistikore dhe një analizë e detajuar mbi shkaqet dhe pasojat e këtyre zhvillimeve. Edhe në këtë kapitull gjejmë të trajtuara marrëdhëniet tregtare të Shqipërisë me vendet fqinje, si dhe përplasjen e interesave italo-jugosllave, të cilat kulmuan me disa zhvillime siç qe Pakti i Parë dhe Pakti i Dytë i Tiranës të cilat, pa dyshim, patën ndikim në jetën politike, sociale dhe ekonomike të Shqipërisë. 
Në kapitullin e katërt të titulluar: “RRETHANAT POLITIKE DHE SOCIO-EKONOMIKE NË SHQIPËRI 1928—1939”, trajtohet krijimi i monarkisë shqiptare, fazë në të cilën shfaqet edhe depresioni i madh ekonomik, me ç’rast këtij konteksti i është kushtuar fokus i veçantë. Ndërkohë, analiza është ndalur në studimin e marrëdhënieve të Shqipërisë me vendet fqinje. Krejt në fund janë shqyrtuar reformat e ndërmarra nga mbreti Zogu I dhe veçanërisht reforma agrare, si dhe politikat ekonomike shqiptare në relacion me koncesionet italiane. 

Trajtimi i një teme të tillë, domosdoshmërisht ka kërkuar përdorimin e metodave bazë të kërkimit historik, si: heuristika, kriticizmi dhe interpretimi, të cilat janë ndër metodat që e kanë karakterizuar punën në disertacion, duke mos lënë pa përdorur edhe metodën e analizës, kritikën e brendshme dhe të jashtme të burimeve, si dhe metodën krahasimtare. Për realizimin e disertacionit janë shfrytëzuar një sërë burimesh arkivore të vjela në Arkivin Qendror Shtetëror të Republikës së Shqipërisë (AQSh); Arkivin e Ministrisë për Evropën dhe Punët e Jashtme (AMEPJ); Arkivin e Institutit të Historisë në Tiranë (AIH); Agjencinë Shtetërore të Arkivave të Kosovës (AShAK), burime arkivore italiane të botuara, literaturë e rëndësishme etj. 
Në fund të studimit duhet theksuar se disertacioni karakterizohet me origjinalitetin e të dhënave që janë pasqyruar në mënyrë analitike dhe statistikore, duke synuar maksimalisht që të ruhet objektiviteti gjatë trajtimit të çështjeve që kanë përbërë temën bosht të studimit. Krejt në fund të ofrohen konkluzionet si dhe burimet dhe literatura e shfrytëzuar për realizimin sa më objektiv të punimit. 

